
1. Convento de Vilavella
Fundado no s. XVI polos Prego de Montaos, supostamente 
aproveitando unha antiga torre. No s. XX foi adaptado a vivenda 
polo propietario das Conservas JOB.

2. Viaduto a Madrid
Construído entre 1872 e 1876 por Parent Schaken Hovel & Caillet 
(despois Compagnie de Fives - Lille). Durante moito tempo foi 
coñecido como “O Viaduto de Redondela”.

3. Pazo de Petán ou de Santa Teresa
Leva o escudo dos Prego de Montaos. Xa existía no s. XVII e de 
antigo era coñecido como “A Granxa de Vilavella”. No s. XX foi 
reformado polo industrial do téxtil José Regojo, quen lle pon o nome 
de Pazo de Santa Teresa.

4. Casa da Torre
Edificada no s. XVI pola familia Prego de Montaos, anexa a unha 
torre medieval, que lle dá o nome. Chamada tamén Casa do Conde 
de San Román e Maceda, xa que foi a súa residencia. No s. XX 
albergou dependencias municipais.

5. Casa da Alfóndiga
Vinculada ao Morgado da Casa de Reboreda dos Prego de 
Montaos. O nome actual venlle dado polo antigo mercado de 
sementes, que durante séculos se desenvolveu nesta rúa.

6. Igrexa de Santiago
Existía xa no s. XIII, aínda que o edificio actual responde ao estilo 
propio dos s. XV e XVI, con engadidos posteriores.

7. Cruceiro do Carballo
Foi construído no ano 1790. Tiña na cruz un pequeno candil de 
aceite sufragado polo gremio de mareantes, quenes o acendían 
antes de saír ao mar. Neste lugar había un antigo carballo, baixo no 
que cando menos no s. XVII se desenvolvían os chamados 
“Concejos Abiertos” (reunións da veciñanza para a toma de 
decisións).

8. Casa caleada tradicional
De pequenas dimensións, seguindo a traza urbana medieval, aínda 
que a construción é posterior. Conserva os grosos muros caleados 
como era costume.

9. Casa de Casto Sampedro
Casa vilega, probablemente do s. XVIII, na que no ano 1848 naceu 
un dos máis importantes estudosos das artes e a cultura galegas. 
Casto Sampedro foi fundador da Sociedad Arqueológica de 
Pontevedra e membro da Real Academia Galega.

10. Antiga Casa do Concello
Construíuse no 1788 sobre o que foi en tempos un almacén de sal. 
Estaba caleado e destacaba na súa fachada un escudo da vila do 
ano 1700 que aínda conserva.

11. Hórreo da Esfarrapada
Situado na antiga Praza da Leña, en pleno barrio mariñeiro, aínda 
conserva as portas orixinais. É un modelo típico da zona de 
Pontevedra, con tornarratos circulares e construído con pedra e 
madeira.

12. Casas dos Soportais
Casas mariñeiras, con soportais usados para gardar os aparellos 
de pesca e á vez de acubillo fronte ás inclemencias do tempo. 
Típicas das vilas mariñeiras en prazas ou rúas.

13. Casa vilega mariñeira
Casa típica de vila mariñeira de dous andares con corredor, na que 
destacan os grandes canzorros. Ten as grosas paredes caleadas, 
como acostumaban na maior parte das construcións da zona.

14. Viaduto a Pontevedra ou Viaduto Novo
Construído entre 1881 e 1884 pola Compañía Maquinista Terrestre 
y Marítima de Barcelona, e diseñado polo arquitecto Mariano 
Canderera.

15. Os Canastros
Grupo de canastros ou hórreos que en tempos foi maior, situados 
nunha zona alta da vila, aproveitando as correntes de aire para a 
mellor conservación das colleitas.

16. Casa fidalga
Casa vinculada á nobre familia dos Soutomaior. Casto Sampedro 
referíase a ela como Casa de Fensi. Antigamente tiña acaroada 
unha pequena capela que se supón adicada ao San Telmo, patrón 
dos mareantes. O conxunto estaba a poucos metros do antigo 
Cabo dos Fumeiros, lugar no que tamén se afumeaba o peixe para 
a súa conservación.

17. Capela de Santa Mariña
A actual construción data do 1870, levantada sobre outra anterior, 
tamén adicada á galega Santa Mariña. O seu interior alberga 
diferentes imaxes relixiosas de principios do s. XX do prestixioso 
escultor Ramón Núñez, formado na Real Academia de Bellas Artes 
de San Fernando.

18. Fonte do Mouro
O seu nome ven dado pola escultura reaproveitada dun antigo 
conxunto e colocada sobre o cano. En tempos, ás súas augas se lle 
atribuían propiedades curativas.

19. Casa vilega de tipo urbano
Construída probablemente no s. XVIII, con paredes caleadas, 
deixando á vista a decoración de placas. O andar superior foi 
engadido no s. XX.

20. Fonte de Santiago
Levantada probablemente no s. XVIII, aproveitando un antigo 
relieve do Apóstolo Santiago, pertencente a algún conxunto 
desaparecido. Era coñecida en tempos como Fonte das Regateiras, 
pois era alí onde as peixeiras lavaban as patelas, os cestos nos que 
portaban o peixe, fronte á antiga ribeira.

21. Casa da familia Criado
Casa burguesa de estilo ecléctico, construída no 1884. Destaca o 
traballo de cantería e a galería orixinal.

22. Casa da familia Bujones Gándara
Tamén de estilo ecléctico, construída no 1898. Presenta un 
gracioso xogo de volumes. O conxunto estaba formado por casa e 
xardín.

23. Casa indiana
Edificada polo indiano Avelino Giráldez Pazó a principios do s. XX. 
Presenta os elementos típicos destas construcións, adoptadas da 
arquitectura americana tropical, como o mirador e as varandas. No 
seu xardín destacan as especies exóticas, como a palmeira e o 
grande magnolio.

24. Casa Royalty
De principios do s. XX, de estilo Art Nouveau, é atribuída ao 
arquitecto francés Michel Paczevich para a familia de Justo Tojeiro. 
O traballo de cantería e o forxado dos balcóns confírenlle o carácter 
elegante propio da época.

25. Cemiterio dos Eidos
Antigo cemiterio construído no s. XIX seguindo o regulamento da 
época, que dictaba a lonxanía por salubridade. No lugar repousan 
os restos de ilustres personaxes como o nobre irlandés John 
O´Dogherty, heroe da Guerra da Independencia. 

PASEO DA
PORTELA

CAMIÑO
Á FEIXA

O actual armazón de rúas e prazas ten a súa orixe no 
medievo. O Camiño de Santiago e a liña de ribeira 
serán as dúas arterias que marcan o desenvolvemento 
urbanístico. Un gran barrio mariñeiro vaise formando 
ao abeiro do porto, extramuros do principal núcleo 
urbano ao que se accedía por diferentes portas e 
portelos. A presenza da muralla está documentada 
cando menos desde o século XIV.

PREGO DE MONTAOS
Liñaxe de orixe medieval cuxas 
armas aparecen na maior parte 
das casas brasonadas da vila. 
Foron casteleiros da fortaleza de 
Castrizán e no século XVI fundaron 
o Convento de Vilavella.

A construción dos 
dous viadutos do tren 
na segunda metade 
do século XIX supuxo 
o comezo da 
transformación da 
antiga vila mariñeira. 
Eran a imaxe do 
progreso e a 
modernidade.

CAMIÑO
DA PRAIA

Estuario
do Alvedosa


